
GIPUZKOAKO LURRALDE HISTORIKOKO XEDAPEN OROKORRAK

GIPUZKOAKO FORU ALDUNDIA
OGASUN ETA FINANTZA DEPARTAMENTUA

552/2022, Foru Agindua, azaroaren 27koa, martxoaren 15eko 121/2018 Foru Agindua,
pertsona fisikoen errentaren gaineko zergan ordainketa zatikatuak egiteko prozedurak
ezarri, eta ordainketa zatikatua autolikidatzeko 130 eredua eta ordainketa hori
helbideratzeko 005 eredua onartzen dituena aldatzen duena.

«Jarduera ekonomikoak egiten dituzten pertsona fisikoen errentaren gaineko zergaren zergadunek
ordainketa zatikatuaren helbideratze iraunkorra» izeneko 005 eredua eta, bestetik, hura
aurkezteko moduak eta epeak onartu zituen, bere izenari jarraituz, martxoaren 15eko 121/2018
Foru Aginduak, pertsona fisikoen errentaren gaineko zergan ordainketa zatikatuak egiteko
prozedurak ezarri, eta ordainketa zatikatua autolikidatzeko 130 eredua eta ordainketa hori
helbideratzeko 005 eredua onartzen dituenak.

Azken alderdi horri dagokionez, foru aginduaren hitzaurrean Zergabidea plataforma aipatu eta
hura pixkanaka ezarriko dela adierazten da, betiere etorkizunean eredu guztien aurkezpen
elektronikorako bitartekoa izan dadin. Foru aginduan adierazi zen sistema berria pixkanaka
ezartzen ari zela eta 005 eredua ez zela berehala sisteman sartuko; beraz, foru aginduaren
artikuluek eredu hori Zergabidearen bidez aurkeztea aurreikusten bazuten ere, foru aginduak
xedapen iragankor bat jasotzen zuen eredua «Gipuzkoataria» izapide eta zerbitzu telematikoen
ataritik elektronikoki aurkeztu ahal izateko, 005 eredua plataforma berrian sartzen ez zen
bitartean.

Behin-behinekotasun aldi hori amaitzeko, 005 eredua Zergabidea plataforman sartu da. Foru
agindu honen xedea da eredu hori aurkezteko moduak egoera berrira egokitzea, eta, horretarako,
121/2018 Foru Agindua aldatzen da.

Berrikuntza horrekin batera, papera ezabatu egin da 005 eredua aurkezteko modu gisa, eta, beraz,
eredua bitarteko elektronikoen bidez bakarrik aurkeztu beharko da, Zergabidea plataformaren
bidez. Beraz, hemendik aurrera, ordainketa zatikatuen helbideratze iraunkorrean alta eta baja
emateko, zenbateko handiagoa zorduntzeko edo helbideratze banku kontua aldatzeko eskaerak
bitarteko elektronikoen bidez bakarrik egin beharko dira, Zergabidea plataformaren bidez.

Aldi berean, 130 eredua aurkezteko moduei buruzko testua 005 ereduarekin lotutako aurkezpen
modura egokituko da, betiere Zergabidea plataformari buruzko egungo terminologiara



egokituta.

Horiek horrela, hau
XEDATZEN DUT

Artikulu bakarra. Aldatzea martxoaren 15eko 121/2018 Foru Agindua, pertsona fisikoen
errentaren gaineko zergan ordainketa zatikatuak egiteko prozedurak ezarri, eta ordainketa
zatikatua autolikidatzeko 130 eredua eta ordainketa hori helbideratzeko 005 eredua onartzen
dituena.

Honela aldatzen da martxoaren 15eko 121/2018 Foru Agindua, pertsona fisikoen errentaren
gaineko zergan ordainketa zatikatuak egiteko prozedurak ezarri, eta ordainketa zatikatua
autolikidatzeko 130 eredua eta ordainketa hori helbideratzeko 005 eredua onartzen dituena:

Bat. Honela idatzita gelditzen da 4. artikuluko bat apartatua:
«Bat. Modu hauek erabili daitezke 130 eredua aurkezteko:

a) Bitarteko elektronikoak: Aurkezpen elektronikoa internet bidez egingo da, Zergabidea
plataformaren bidez, ekainaren 28ko 320/2017 Foru Aginduak, betiere Gipuzkoako Lurralde
Historikoko Zergen Foru Administrazioarekiko harremanetan bitarteko elektronikoak erabiltzeko
obligazioa arautzen duenak, ezarritakoaren arabera.

Aurkeztu beharreko eredua Zergabidea plataformak berak eskatutako datuak betez prestatu ahal
izango da. Bestela, foru agindu honen |l. eranskinean jasotako formatu, ezaugarri eta zehaztapen
berberak dituzten fitxategi elektronikoak lortu ahal izateko beste programa batzuen bidez prestatu
ahal izango da eredua, eta fitxategi horiek Zergabidean aurkeztu beharko dira plataforma horretan
deskargatu ondoren.

Zergabidea plataforma https://zergabidea.gipuzkoa.eus atarian dago eskuragarri. Gipuzkoako Foru
Aldundiaren egoitza elektronikotik edo Ogasun eta Finantza Departamentuaren webgune ofizialetik
ere sartu ahal izango da bertara.

b) Paperezko euskarria, foru agindu honetan |. eranskin gisa jasota dagoen diseinuaren arabera.
Euskarriak bi ale ditu: Administrazioaren alea eta interesdunarena.

Bi modutan eskuratu ahal izango dute interesdunek paperezko euskarria: eredua PDF formatuan
inprimatuz Gipuzkoako Foru Aldundiaren egoitza elektronikotik (http://www.gipuzkoa.eus) eta
Ogasun eta Finantza Departamentuaren webgune ofizialetik (http://www.gipuzkoa.eus/ogasuna)
edo, bestela, «Zergabidea» plataformatik inprimatuta, betiere eredua bete eta gero.»

Bi. Honela idatzita gelditzen da 9. artikulua:

«9. artikulua. 005 eredua aurkezteko modua.

005 eredua internet bidez aurkeztuko da, Zergabidea plataformatik, betiere Gipuzkoako Lurralde
Historikoko Zergen Foru Administrazioarekiko harremanetan bitarteko elektronikoak erabiltzeko
obligazioa arautzen duen ekainaren 28ko 320/2017 Foru Aginduan jasotakoaren arabera.

Aurkeztu beharreko eredua prestatzeko, Zergabidea plataformak berak eskatutako datuak bete
beharko dira.



Zergabidea plataforma https://zergabidea.gipuzkoa.eus atarian dago eskuragarri. Era berean,
Gipuzkoako Foru Aldundiaren egoitza elektronikotik ere sartu ahal izango da bertara, https://
egoitza.gipuzkoa.eus helbidearen bitartez, edo, bestela, Ogasun eta Finantza Departamentuaren
webgune ofizialetik, http://

www.gipuzkoa.eus/ogasuna/errenta erabiliz.

Hiru. Indargabetu egiten dira 11. artikulua eta xedapen iragankor bakarra.

Azken xedapena.

Foru agindu hau Gipuzkoako ALDIZKARI OFIZIALEAN argitaratu eta biharamunean jarriko da
indarrean.

Donostia, 2022ko azaroaren 27a.—0Ogasun eta Finantza Departamentuko foru diputatua. (7470)



